Konvensyen Guru Cemerlang Peringkat Kebangsaan
Tajuk Kertas Kerja : Daripada Pelajar Untuk Pelajar
  Pelajar                            Pelajar
1. Pendahuluan

Kertas kerja  ‘Daripada Pelajar Untuk Pelajar’ ini mengemukakan satu strategi pengajaran yang berkesan bagi membolehkan pelajar menguasai bahasa secara sedar dan bersahaja. Strategi ini bersesuaian dengan kehendak Kurikulum Bersepadu Sekolah Menengah (KBSM) yang memberi penekanan tentang pengajaran dan pembelajaran (P&P) yang berpusatkan pelajar. Strategi ini dilaksanakan secara terancang dengan memastikan aktiviti P&P melibatkan pelajar secara aktif. Dalam strategi ini guru hanya terlibat di bahagian awal dan akhir P&P.  Strategi ‘Daripada Pelajar Untuk Pelajar’  dapat memartabatkan bahasa Melayu sekiranya strategi ini dilaksanakan dengan baik dan tekal menerusi penguasaan bahasa yang gramatis.
2. Matlamat
Untuk melahirkan pelajar yang boleh menggunakan bahasa dan berkomunkasi dengan berkesan.
3. Objektif
· Pelajar dapat mengemukakan pendapat tentang tajuk-tajuk yang telah ditetapkan dengan kritis dan kreatif

· Pelajar dapat mengemukakan pendapat, hujah dengan kritis dan kreatif

· Pelajar dapat melibatkan diri secara aktif dalam P&P

· Pelajar dapat melatih diri untuk berhujah

· Pelajar melatih diri untuk menerima kritikan

· Pelajar dapat membiasakan diri pada bahan-bahan

· Pelajar dapat memupuk nilai bekerjasama

4. Sasaran

Pelajar Tingkatan 1 hingga 5

5. Rasional
· Guru dapat mempelbagaikan kaedah dan teknik P&P di dalam bilik darjah
· Guru dapat melaksanakan tugas sebagai pentaksir ULBS dan PLBS secara terancang dan bersahaja

· Guru dapat merapatkan hubungan dengan pelajar melalui sesi pertemuan prapengajaran dan pembelajaran
· Guru dapat menilai kemampuan pelajar untuk membolehkan guru mengambil tindakan lanjut untuk membuat pemulihan, pengukuhan dan pengayaan.
6. Teknik Pengajaran Yang Serasi Dengan P&P Daripada Pelajar Untuk Pelajar

· Bicara Terbuka / Pengemukaan Pendapat

· Kerusi Empuk / Taanya Kepada Saya

· Pidato

· Perbahasan

· Debat Ala Parlimen

· Lakonan / Drama

· Forum

7. STRATEGI DAN PELAKSANAAN DALAM P&P
7.1  Penetapan Pelaksanaan

7.1.1 Pelaksanaannya dijalankan secara terancang 3  minggu sekali  atau 12 kali setahun 
         bagi setiap kelas menerusi:

· Penetapan dalam mesyuarat Panitia Mata Pelajaran

· Penentuan &  penetapan dalam Rancangan Pengajaran Tahunan

· Rancangan Pelajaran Harian

7.2 Aplikasi Kemahiran Bernilai Tambah      
7.2.1 Belajar Cara Belajar (BCB)
         BCB ialah proses untuk memperoleh teknik belajar sama ada bersama guru atau tanpa 
         guru.

          Objektif BCB adalah seperti yang berikut:

· Menyediakan murid yang berupaya belajar sendiri tanpa guru

· Membolehkan murid menggunakan pengetahuan sedia ada, rakan dan bahan lain sebagai sumber pembelajaran
· Membolehkan murid membuat refleksi dan menilai tahap pembelajaran sendiri

· Membolehkan murid megaplikasikan pengetahuan dan kemahiran ke situasi lain, sama ada dalam mata pelajaran lain dan pergaulan
      Peranan guru:
· Menentukan objektif pembelajaran 
· Menyesuaikan gaya pengajaran guru dengan gaya pembelajaran murid

· Menyediakan pelbagai teknik dan aktiviti untuk menjalankan P&P

· Memilih bahan P&P yang sesuai

· Membuat perbincangan dengan murid

· Menilai secara formatif dan sumatif dan merekod pencapaian murid
· Mengambil tindakan susulan yang sewajarnya

      Peranan murid:
· Mengenal pasti  kecenderungan gaya pembelajaran 
· Menilai keupayaan diri untuk belajar

· Menetapkan matlamat & diharapkan dapat menjayakannya
· Membuat perbincangan guru sama ada matlamat yang ditetapkan mampu dicapai atau tidak

· Merancang pembelajaran secara terperinci

· Melaksanakan perancangan 

· Melaporkan kemajuan pencapaian

· Membuat perbincangan dengan rakan sebaya dan guru tentang tugasan, kerja projek serta penguasaan kosa kata
· Membuat refleksi dan menilai pencapaian

· Memberikan ganjaran atas kejayaan diri

7.1.2 Pembelajaran Masteri (PM)
PM merupakan satu pendekatan  P&P untuk memastikan pelajar dapat menguasai apa-apa yang diajarkan.

            Objektif  PM adalah seperti berikut:

· Memastikan pelajar lemah dapat dibimbing di samping meningkatkan kemahiran dan penguasaan pelajar yang lain.

· Melatih pelajar dalam kemahiran belajar dan kemahiran berfikir supaya mereka menjadi pelajar yang berdikari.

           Peranan pelajar dalam PM:

· Mengetahui hasil pembelajaran untuk dikuasai

· Meempelajari sesuatu dengan tekun, tabah dan bermotivasi
· Memahami dan menguasai apa-apa yang diajar

· Memberi tahu guru tentang perkara yang belum difahami atau dikuasai

· Membuat kerja pemulihan atau kerja pengayaan

Peranan guru dalam PM:

· Guru sebagai  pengajar yang tabah

· Guru sebagai fasilitator dalam proses pembelajaran

7.1.3 Teori Kecerdasan Pelbagai (TKP)
          Mengikut Howard Gardner:

                 “An intelligence  is the ability to solve problems, or to create products that are 

                  valued within one or more cultural settings.” (Frames of Mind, 1983)
TKP bukan sahaja memperluas keluarga kecerdasan, malah menjana definisi  dan konsep kecerdasan yang releven dalam pendidikan hari ini. Linda Campbell, Bruce Campbell dan Dee Dickinson melihat  dan merumuskan definisi Howard Gardner sebagai:
a) Kebolehan menyelesaikan masalah yang dihadapi dalam kehidupan sebenar

b) Kebolehan menjana masalah baru untuk diselesaikan

c) Kebolehan membuat sesuatu atau menawarkan perkhidmatan yang bernilai  dalam lingkungan sesuatu budaya.
Antara kecerdasan pelbagai yang diaplikasi dalam P&P dari murid adalah seperti yang berikut:
1. Kecerdasan Verbal-Linguistik

    Kebolehan menggunakan kata-kata secara berkesan dalam lisan dan penulisan,  
    termasuklah kebolehan mengingat maklumat, meyakini orang lain, serta bercakap tentang   

    bahasa itu sendiri.

2. Kecerdasan Kinestetik

    Kebolehan menggunakan badan untuk menyatakan idea, perasaan dan menyelesaikan 
    masalah, termasuklah kemahiran fizikal seperti koordinasi, keanjalan, kepantasan dan 
    keseimbangan.
3. Kecerdasan Interpersonal
     Kebolehan memahami perasaan, motivasi, tabiat serta hasrat orang lain. Kecerdasan ini 
     juga merupakan kemahiran bertindak secara berkesan terhadap orang lain secara praktikal, 
     seperti menggalakkan murid menyertai sesuatu projek.

4. Kecerdasan Intrapersonal     
    Kebolehan memahami diri sendiri dari segi kekuatan, kelemahan, hasrat dan kehendak,    
    termasuklah kemahiran bagaimana kebolehan seseorang itu sama atau berbeza dengan 
    orang lain. Kecerdasan ini juga dapat membantu individu menangani perasaan, beradap 
    sopan serta mengawal kemarahan atau kesedihan diri.

7.1.4 Pembelajaran Akses Kendiri

PAK adalah pendekatan pembelajaran  yang memberi akses kepada sumber pembelajaran dan  membolehkan murid memperoleh pengetahuan dan kemahiran secara berdikari. Dalam program PAK, bahan  pembelajaran direka dan diuruskan supaya murid belajar mengikut minat, keperluan, tahap kemampuan dan gaya pembelajaran mereka. Bagi membolehkan murid mendapat maklum balas tentang  pencapaian dan kemajuan mereka, progran PAK meyediakan pentaksiran kendiri.
Dalam P&P ‘Daripada Pelajar Untuk Pelajar’ ini murid dikehendaki:

a) Mengenal pasti keperluan mereka

b) Mengenal pasti tahap kebolehan  mereka sendiri

c) Menetapkan matlamat pembelajaran sendiri
d) Mengenal pasti masa pembelajaran yang ada
e) Menyediakan pelan pembelajaran yang realistik
7.2  Persediaan dan langkah pelaksanaan










7.3 Pernyataan Dalam Rancangan Pelajaran Harian
Tarikh : 1 April  2007                                         
Hari : Khamis
Tingkatan : 4S1

Tajuk/Isi Pelajaran: Cerpen Lambaian Malar Hijau (Antologi Anak Laut)
· Sinopsis

· Gaya bahasa

· Perwatakan

· Tema & persoalan

            Objektif : 1. Pelajar dapat mengemukakan pendapat tentang :

 -    Sinopsis

· Gaya bahasa

· Perwatakan

· Tema & persoalan

                           2. Pelajar dapat menjawab soalan yang berkaitan dengan kemahiran berfikir.

            Aktiviti : 1. Guru memainkan kaset rakaman lagu Hijau sambil menayangkan  gambar 

                               tentang alam semula jadi melalui LCD dan membincangkan isi lagu dan 

                               gambar berkenaan dengan pelajar.
                          2. Guru memperkenalkan konsep teknik kerusi empuk dan mengedarkan 

                               borang pengurusan grafik  serta meminta pelajar mencatat isi-isi 

                               perbincangan di dalam borang tersebut.  
3. Guru menjemput ‘tokoh pelajar’ untuk mengambil tempat  yang disediakan

di hadapan kelas.  
4. Perbincangan dan soal jawab bermula . 
5. Pelajar mengemukakan hasil catan.

6. Pelajar diminta membuat latihan bertulis yang berkaitan dengan soalan kemahiran berfikir.

Nilai : Kecintaan terhadap alam sekitar                                               

BBB/BBM: Kaset, LCD, borang pengurusan grafik

(* Catatan : ULBS / PLBS  dilaksanakan)

Impak/Refleksi : 

8. PENGAJARAN & PEMBELAJARAN DI DALAM BILIK DARJAH
8.1   Tajuk : BICARA CERPEN LAMBAIAN MALAR HIJAU

     Langkah 1 (Set induksi)
· Guru memainkan lagu Hijau dan menayangkan gambar alam semula jadi menerusi LCD.
· Guru bersoal jawab dengan pelajar tentang lagu dan gambar alam semula jadi.
· Guru mengaitkan lagu dan gambar dengan tajuk pelajaran iaitu Cerpen Lambaian Malar Hijau.

       Langkah 2

· Guru memperkenalkan konsep teknik ‘Kerusi Empuk’. Guru mempersilakan 
                  seorang pelajar untuk mengambil tempat dan berbicara tentang cerpen 
                  Lambaian Malar Hijau.

· Guru mengedarkan borang pengurusan grafik dan meminta pelajar mencatat isi-isi perbincangan.

      Langkah 3
· Pelajar memulakan bicaranya.  
Pelajar Pembicara:  Terlebih dahulu saya ingin mengucapkan ribuan terima kasih kepada cikgu kerana memberi peluang kepada saya menjadi tetamu untuk membicarakan cerpen Lambaian Malar Hijau. Pada umumnya, cerpen ini sebuah cerpen yang ditulis oleh pengarang bukan Melayu iaitu Saroja Theavy a/p Balakrishnan. Beliau seorang pengarang muda yang produktif dan terkenal kerana sering memenangi hadiah dalam pertandingan cerpen. Beliau seangkatan dengan penulis seperti Siti Hajar Mohd Zaki dan Faizal Tehrani. Saroja telah menghasilkan cerpen ini dengan baik bukan sahaja dari aspek gaya bahasa tetapi juga dari aspek yang menyentuh hubungan manusia dengan alam. Pada pendapat saya, Saroja berjaya mengemukakan nilai dan pengajaran yang dapat diambil sebagai panduan kepada kita menempuh kehidupan ini.  Cerpen ini mengisahkan remaja orang asli bernama Daneng yang dipujuk oleh Cikgu Jo supaya meneruskan pelajaran setelah mendapat keputusan cemerlang dalam PMR. Daneng akhirnya berjaya dalam hidup dan mendapat gelaran Datuk serta memenangi anugerah novel. Saya kira setakat ini dahulu mukadimah saya, selepas ini saya bukalah majlis kepada hadirin sekalian.  Saudara saudari bolehlah mengemukakan sebarang soalan yang berkaitan dengan cerpen Lambaian Malar Hijau.
Pelajar 1:  Dalam mukadimah saudara sebentar tadi, saudara mengatakan penulis cerpen ini telah berjaya mengemukakan aspek gaya bahasa dengan begitu baik.  Bolehkah saudara jelaskan tentang aspek gaya bahasa yang terdapat dalam cerpen ini?

Tokoh Pelajar : Terima kasih kepada saudara Hafizh.  Pada pendapat saya, jika kita meneliti aspek bahasa, kita dapat melihat penulis ini mempunyai kekuatan dari aspek bahasa.  Penulis berjaya menggunakan bahasa yang puitis dan mengusik hati pembaca. Contohnya, masa berengsot perlahan-pelahan dalam alunan manja belantara Khatulistiwa ketika Daneng meminpin seorang lelaki tua mendaki cerun landai yang ditumbuhi semak samun. (hal. 88)

Selain itu, pengarang juga banyak menggunakan unsur gaya bahasa Metafora. Contohnya, Butir-butir kemegahan,  rantai keresahan, kotak hati,titisan kegelishan, kitaran kemiskinan, butir-butir idea,dan jantung belantara. Di samping itu, pengarang juga banyak menggunakan unsur gaya bahasa personifikasi. Contohnya, pohon tualang yang berdiri sebelum kelahirannya, kabus pagi yang sejuk mengucup mesra jiwa Daneng. Di samping itu, pengarang juga menggunakan penggunaan bahasa seharian masyarakat Orang Asli sesuai dengan latar masyarakat dalam cerpen ini.  Contohnya, ugah… 

Saudara dan saudari, di samping itu, pengarang juga banyak menggunakan unsur sinkof.  Contohnya, tak, nak, ku, mu,dan rerama. Pengarang juga turut menggunakan gaya bahasa simile. Contohnya, anak muda itu kelihatan begitu asyik berbuat demikian seperti seekor rerama yang terbang bebas.Contoh lain ialah,parang di tangannya digenggam dengan erat bagai seorang pemburu gagah.Perkataan seperti dan bagai menggambarkan unsur simile.Saya kira cukup setakat itu penjelasan saya tentang aspek gaya bahasa yang digarap dalam cerpen ini.
Pelajar 1: Terima kasih atas penerangan yang panjang lebar.
Tokoh Pelajar : Sama-sama. Ada soalan lain?
Pelajar 2 : Salam sejahtera saya ucapkan kepada saudara. Cerpen ini mengisahkan seorang pelajar Orang Asli yang bernama Daneng yang berjaya mempertahankan hutan sebagai tempat tinggalnya. Soalan saya, bolehkah saudara jelaskan perwatakan Daneng dalam cerpen tersebut?
Tokoh Pelajar:  Terima kasih saudari. Daneng dalam cerpen Lambaian Malar Hijau merupakan watak utama. Pengarang menggambarkan watak Daneng dalam dua situasi.Pertama,sewaktu Daneng masih lagi di alam remaja dan sewaktu Daneng dewasa. Sifat fizikal Daneng sewaktu di alam remaja mempunyai tubuh yang berotot kental. Daneng remaja yang sihat dan cergas. Manakala sifat fizikal sewaktu dewasa, Daneng digambarkan masih lagi berbadan sasa dan kental. Saroja Theavy menggambarkan Daneng berjiwa halus kerana Daneng berasa sungguh sayu apabila menceritakan ketiadaan pokok-pokok seperti tembusu padang, meranti seraya, dan meranti tembaga di kampungnya akibat sindiket mencuri balak. Daneng mempunyai kepandaian seperti anak peribumi yang lain. Ini terbukti apabila Daneng memperoleh keputusan cemerlang dalam PMR setanding dengan pelajar lain. Sewaktu remaja, Daneng digambarkan seorang yang pandai berdebat. Sifat ini ditonjolkan sewaktu Daneng berdebat dengan gurunya tentang pandangan hidup di dalam hutan sehingga Cikgu Jo kagum dengan kepetahan anak didiknya berucap. Apabila dewasa, pengarang menggambarkan Daneng bersikap merendah diri. Contohnya, walaupun Daneng berpendidikan tinggi dan mendapat kurniaan Dato’,tetapi Daneng tidak mahu Cikgu Jo memanggilnya Dato’ Daneng. Tambahan lagi, Daneng juga seorang yang sangat menghormati orang lain. Contohnya, walaupun Daneng sudah berjaya namun jasa gurunya tidak pernah dilupakan. Pengarang juga melukiskan watak dalaman Daneng dewasa sebagai insan yang mengambil berat terhadap hutan malar hijau. Sikapnya yang sensitif terhadap pemeliharan hutan telah membawa kejayaan kepadanya. Daneng telah berjaya memperoleh hadiah Nobel. Justeru, Daneng dijemput oleh kerajaan Brazil untuk membantu mereka memulihkan keadaan hutan di Lembangan Amazon.  Saya kira sudah cukup penjelasan saya tentang perwatakan Daneng.
Pelajar 2: Terima kasih Saudara. 

Tokoh Pelajar: Sama-sama. Sila ajukan soalan lain.

Pelajar 3: Bolehkah Saudara huraikan perwatakan watak sampingan dalam cerpen Lambaian Malar Hijau.
Tokoh Pelajar: Watak sampingan dalam cerpen ini ialah watak Cikgu Jo. Watak Cikgu Jo digambarkan oleh pengarang dalam dua kitaran masa, iaitu waktu muda dan waktu tua. Perwatakan sewaktu muda dan tua tiada bezanya. Walaupun fizikal Cikgu Jo berubah kerana peredaran masa, namun sikapnya masih seperti dahulu. Perkara yang amat ketara yang cuba ditonjolkan oleh pengarang ialah sikap sebagai guru yang sentiasa mengambil berat terhadap pembelajaran pelajarnya. Sikap dedikasi tetap ditunjukkannya walaupun bertugas jauh di kawasan pedalaman.

Perwatakan Cikgu Jo sewaktu sudah berusia lanjut pula ialah, beliau amat menghormati dan berbangga dengan kejayaan muridnya. Contohnya Cikgu Jo berbangga dengan kejayaan Daneng. Cikgu Jo juga seorang yang bersemangat kental. Hal ini dapat dirasakan oleh Daneng. Daneng beranggapan, walaupun kedutan telah banyak di wajah tua Cikgu Jo, namun semangat Cikgu Jo masih lagi kental dan kuat. Begitulah perwatakan Cikgu Jo.
Pelajar 3: Terima kasih Saudara.
Pelajar Pembicara: Sama-sama. 
Pelajar 4: Saudara Yip, kekuatan sesebuah cerpen banyak bergantung pada tema dan persoalan yang digarap oleh pengarang dalam karya tersebut. Pada pendapat Saudara, apakah tema yang dikemukakan oleh pengarang dalam cerpen ini.  
Pelajar Pembicara: Terima kasih. Tema bermaksud persoalan pokok atau persoalan utama yang dikemukakan oleh pengarang dalam sesebuah karya. Pada pendapat saya, tema yang dikemukakan oleh Seroja dalam cerpen Lambaian Malar Hijau ialah kecintaan terhadap alam semulajadi. Pengarang telah berjaya menonjolkan sifat kecintaan Daneng terhadap hutan tempat tinggalnya sehinggakan Daneng sanggup meninggalkan kelas Tingkatan 4 walaupun lulus cemerlang dalam PMR kerana tidak mahu berpisah dengan kawasan hutan semulajadi tempat tinggalnya yang digambarkan terdapat pokok-pokok yang tumbuh menghijau melata di permukaan bumi, kaya dengan hasil hutan seperti petai, jering, dan tidak ketinggalan juga kayu balak yang memberi pulangan tinggi.   

Pelajar 5: Maafkan saya saudara, saya tidak bersetuju dengan tema yang saudara kemukakan dalam cerpen ini. Hal ini demikian kerana dalam buku-buku kajian yang saya baca, pengarang banyak mengemukakan tema tentang keprihatinan seorang guru terhadap pelajarnya. Ini jelas dibuktikan menerusi watak Cikgu Jo. Cikgu Jo mengambil berat tentang Daneng dan sanggup pergi ke Perkampungan Asli Lembah Tualang untuk memujuk Daneng supaya bersekolah semula. Apa pandangan Saudara?

Pelajar Pembicara: Saya kira untuk mendapat penjelasan lebih lanjut, saya serahkan kepada cikgu untuk memberikan pandangan tentang tema cerpen Lambaian Malar Hijau. Dipersilakan cikgu.

Cikgu: Terima kasih saudara . Memang benar dalam buku-buku kajian, pengarang banyak mengemukakan tema tentang keprihatinan seorang guru terhadap pelajarnya.  Namun, pelajar-pelajar perlu ingat tema bermaksud pokok persoalan atau persoalan utama yang dikemukakan oleh pengarang. Jika kita kaitkan dengan watak dan keseluruhan cerpen ini, memang terserlah tema kecintaan terhadap alam semula jadi. Sebagai contoh, Daneng begitu terikat dengan alam semula jadi sejak kecil hingga dia memperoleh gelaran Dato’ dan anugerah Nobel. Jadi, tema yang dikemukakan oleh saudara pembicara boleh menjadi pegangan. Tema yang dikemukakan oleh pelajar tadi pula lebih sesuai sebagai persoalan dalam cerpen Lambaian Malar Hijau. Saya serahkan kembali kepada saudara pembicara.

Pelajar Pembicara: Terima kasih  cikgu kerana membantu saya memberikan penjelasan.

Cikgu : Sama-sama.
Pelajar Pembicara: Setakat inilah sahaja penjelasan saya tentang aspek-aspek sastera yang dihuraikan oleh pengarang dalam cerpen Lambaian Malar Hijau. Saya mohon ribuan ampun dan maaf seandainya terdapat sebarang kesalahan dan tutur kata saya sepanjang saya mengendalikan majlis ini. Saya serahkan kembali majlis ini kepada cikgu.
Langkah 4
Guru meminta  2 orang pelajar me.mbaca hasil catatan.

Langkah 5 (Penutup)
Guru mengutip borang pengurusan grafik dan menayangkan soalan kemahiran berfikir melalui LCD.
Soalan : Pada pendapat anda,  mengapakah kita perlu menjaga dan memulihara hutan dan 
               Alam semula jadi di negara kita. 
8.2 Tajuk:  Kedatangan pekerja asing ke ngeara lebih banyak membawa kabaikan 
                  daripada  keburukan .(PERBAHASAN )

Pengerusi

Kumpulan A -  Penacadang  (3 orang)

Kumpulan B -  Pembangkang (3 orang)

Langkah 1 – Guru mengutarakan tajuk pelajaran dan mengedarkan borang pengurusan 

                     grafik kepada setiap pelajar untuk mencatat isi-isi perbincangan. 

Langkah 2: Pelajar yang terlibat dalam perbahasan  dipersilakan mengambil tempat.

Langkah 3: Pengerusi menjalankan aktiviti perbahasan.

Langkah 4:  Pelajar lain mencatat isi perbincangan . 

Langkah 5: Setelah setelah perbahasan, pelajar lain (3 orang) diberikan peluang untuk 

                   mengemukakan pendapat. 

Langkah 6: Pelajar  (2 orang) diminta mengemukakan hasil catatan.
Langkah7: Guru membuat rumusan dan meminta pelajar membuat karangan tentang 
                  tajuk di atas sama ada sebagai pencadang atau pembangkang. 

8.3 Tajuk:  FORUM MEMBEDAH JULIA
Pengerusi

Pemforum – 3 orang pelajar

Perbincangan : 

Aspek sastera  :Tema dan persoalan

                           Perwatakan watak utama

                           Nilai dan pengajaran

                           Gaya bahasa

Aspek Kemahiran Berfikir : Usaha-usaha menanam minat pelajar untuk menjadi 

                                            usahawan.

Langkah 1 – Guru mengutarakan tajuk pelajaran dan mengedarkan borang pengurusan 

                     grafik kepada setiap pelajar untuk mencatat isi-isi perbincangan. 

Langkah 2: Pelajar yang terlibat dalam forum  dipersilakan mengambil tempat.

Langkah 3: Pengerusi menjalankan  forum

Langkah 4:  Pelajar lain mencatat isi perbincangan . 

Langkah 5: Setelah  selesai, ahli forum memberikan pendapat, pelajar lain (3 orang) 

                   diberikan peluang untuk  mengemukakan pendapat. 

Langkah 6: Pelajar (2 orang) diminta mengemukakan hasil catatan

Langkah7: Guru membuat rumusan dan meminta pelajar membuat karangan tentang 
                  tajuk di atas sama ada sebagai pencadang atau pembangkang. 

HARAPAN

Penulis berharap supaya kaedah P&P ‘Daripada Pelajar Untuk Pelajar’ dapat dijadikan alternatif dalam menyampaikan  P&P Bahasa Melayu. Penulis juga berkeyakinan bahawa melalui kaedah ini P&P akan lebih ceria dan menarik.  Di samping itu, melalui kaedah ini kita dapat memperkasakan bahasa Melayu menerusi kemampuan para pelajar kita menguasai bahasa dalam menyampaikan idea dan maklumat secara berkesan.

Mengenal pasti, menentukan tajuk dan teknik yang akan digunakan dalam pengajaran








memilih pelajar yang terlibat








membuat perbincangan dengan pelajar tentang peranan dan tugas masing-masing





Membuat perjumpaan dengan pelajar terlibat untuk melihat pesediaaan dan prestasi semasa








  Persediaan Prapengajaran & Pembelajaran





Pelaksanaan di dalam bilik darjah











